
Гимназиям минем


Азат Вергазов шигыре


Альберт Заһидуллин көе





Калган идек без адашып


Аерылып туган тамырдан


Тик әби-бабамнар васыяте


Яши иде әрнү моң сыман.





Кушымта:


Гимназиям минем, гимназиям,


Яшьлегемнең нурлы почмагы.


Син илтәсең безне киләчәккә


Ышанычлы кайнар почмагың.





Сорасалар бездән, сез кемнәр дип,


Юл тотасыз диеп кайда сез?


Без үзебез Яшел Үзәннеке,


Изге нигезләргә кайтабыз.





Кушымта:





Асылыбызга кайтабыз ич без,


Телебезгә, гүзәл моңнарга.


Каршыбызда могҗизалар туа


Матур җырлар итеп җырларга.

















                 Бу санда:


Исәнме, гимназиянең тәүге газетасы               1





 


Наркомания – 


иң зур афәт                   2








Аҗаганчылар иҗаты    3  


                                                 





Таныш булыгыз!


Шагыйрә кыз Лилия!   4                                                                                                                                        








Гимназия: кичә, бүген, иртәгә!!!





2000 ел – “Бакыр медальгә лаек мәктәп”





2002 ел – “Ел мәктәбе” титулы бирелә





2003 ел – “Көмеш медальгә лаек мәктәп”





2005 ел – К.Насыйри исемендәге премия 


                   лауреаты


2006 ел – “Көмеш медальгә лаек мәктәп”





Киләчәктә: “Миллион сумлык грант алу 


                          мөмкинлегенә ирешү”





Татарстанга мәдхия.





Туган җирем минем - Татар иле.


Тәүге кабат тәпи киткән җир.


Ата-анам үсеп буйга җиткән,


Эшчән әби-бабам түккән тир.





Табигатең синең шундый гүзәл,


Тартып тора инеш - күлләрең.


Өрфиядәй яшел япкан сыман


Ялан-үзәннәрең, үрләрең.





Көмеш тасмалардай җемелдиләр


Чал Иделең, шаулы Ыкларың,


Синдә генә җирне назлап төрә


Җәйге томаннарың , чыкларың.





Өздереп лә сайрый урманыңда


Биниhая гузәл кошларың.


Салкын белән тугел, аклык белән


Истә кала карлы кышларың.





Язын бәллүр тамчы тамулары


Көзен сары яфрак бураны,


Чыршы, нарат, юкә урманы �


Хисләр сәбәпчесе шулармы?





Синдә генә нечкә саба җиле


Сыйпый, назлый иртә таңнарда.


Кояш нуры иркәләп уята,


Аең сөя-сөя йоклата.





Кырларыңдагы ул тук башаклар


Тулышканнар, башын игәннәр.


Басудагы чибәр көнбагышлар.


Гүя күккә кадәр тигәннәр.





Такташ, Гаташлардан үрнәк алып,


Мин дә җырлыйм сиңа мәдхия.


Татар халкым белән горурланам,


Хөрмәт белән сиңа баш иям.


Татар илем, сине мин сөям!

















Аҗаганчылар иҗаты





 иҗатыиҗаты








Тукай шигърияте дәвамлы.








Әле чак –чак иҗек җыйган чакта,


Әни сузган иде китапчык.


“Яратырсың, кызым, һичшиксез, - дип.-


Тырыш, әле, яле, укып чык!





Тукай шигырьләре монда,” – диде.


Кем булуын озаклап аңлатты,


Әнә шулай сабый чактан әни,


Ачып салды шагыйрь талантын.





Ишетелгән таныш әсәрләрне


Мин хәтердә кабат яңарттым.


Инде үзем укып әкиятләрен


Мин Тукайны кабат яраттым.





Тукай! Тукай!...


Тугры каләм аша син халкыңа


Кызганмыйча биргән көчеңне.


Язмыш мең кат сынаган сабыен


Хәтерлидер Кырлай, Өчиле.





Хыялымда “Пар ат”ны җигеп,


Шигырь дөньясына юл алам.


Синең иҗатыңны үрнәк итеп,


Мин үземә Шигъри ил салам.





Сазың бик аз гына уйнаганга,


Җаның өзгәләнгән, моңланган.


Синең эшне дәвам итәр буын – 


Без бит гашыйк “Милли моңнар”га!









































                             Мөхәррир мөнбәре.





    Хөрмәтле укучыбыз! Син кулыңда әле яңа гына кайнар табадан төшкән “Аҗаган” журналының тәүге саны. Беренче дип әйтүебез дөрес тә, дөрес түгел дә. Чыннан да, гимназиянең иҗади көчләре белән чыгарылган бу беренче журнал. Шул ук вакытта чишмә башында язучы Азат абый Вергазов торган “Аҗаган”ның кече туганы дип тә атап булыр иде аны. Инде киләчәктәге саннарына җан өрү синнән тора: кызыклы, гыйбрәтле мәкаләләр көтәбез синнән. Алар, һичшиксез, журнал битләрендә урын алыр. 


   Мөнбәрдә сүз тотуымнан файдаланып, сиңа әйтер сүзем бар, укучым! Син шәһәрнең теләсә кайсы бер мәктәбендә түгел, татар гимназиясендә белем аласың. (Әйе, 5 нче гимназиягә әйләнсәк тә, халык телендә барыбер татар гимназиясе булып калдык.) Нәкъ менә син - киләчәктә татар милләтенең яшәешен тәэмин итүче шәхес. Шунлыктан сиңа таләпләр дә бик зур. Җаның, тәнең, рухың сәламәт булырга тиеш синең. Әби – бабаларыбыз, әти - әниләребез әллә нинди болгавыр заманнарда да үз йөзләрен саклап калган, чөнки сәламәт яшәү рәвеше иң төп кануннарның берсе булган. Хәзер СПИД, ВИЧ  кебек котычкыч авырулар, төрледән – төрле наркотиклар һөҗүм итә милләтебезгә. Саклан һәм сакла. Милләт язмышы синең кулларда. Бар өмет синдә, укучым. Өметләрне акларга тырыш!





Зөлфирә Сәләхова












































Саннар үзләре сөйли.





2007-2008 нче уку елында гимназия ирешкән уңышлар.


  Гимназияне 33 укучы тәмамлады. Шуларның 3 се – алтын, 3 се көмеш медальга ия булдылар.


  Барлык укучылар БДИ тапшырды. Рус теленнән Зарипова Әдилә 94 балл туплап, шәһәр буенча икенче дәрәҗә күрсәткеч бирде.


  1 укытучы – Баһавиева Резеда Шамил кызы – “Россия Федерациясенең иң яхшы укытучысы” дигән мактаулы исем яулады.


 1 укытучы – Халитов Марат Дамирович- “Россия Федерациясенең иң яхшы  мәктәп тренеры” исеменә лаек дип табылды.


  Гимназиянең 8-11 сыйныф укучылары муниципаль район күләмендә үткәрелгән олимпиадаларда катнашып, 10 предмет буенча 36 призлы урын алдылар. 1 укучы  республика күләмендә 2 нче һәм 3 нче  урыннар  яуласа (Хаттапова Айгөл), 6 укучы беренче унлыкка керделәр. 1 укучы - Зарипова Әдилә - региональ олимпиады призеры булды. 1 укучы - Сәләхова Алинә - республика күләмендә үткәрелгән “Киләчәккә билет” конкурсында җиңүче дип табылды. 


 Сәнгать өлкәсендә  муниципаль район күләмендә үткәрелгән  20 призлы урын яулаган.


 Спорт өлкәсендә 9  призлы урын безнең гимназия егетләрендә һәм кызларында.


Без булдырабыз, афәрин, гимназия шәкертләре!














Әти кирәк дөньяда.





Әти – бик кирәк кеше, 


Ләкин бик күп шул эше,


Җитди җирдә хезмәттә,


Бар шул аңа хөрмәт тә.





Ардым диеп тормый ул,


Һәрбер эштә булыша,


Алгебра чыкмаса да,


Бүлә, ала һәм куша.





Музыкадан һәрвакытта 


Мин укыйм “биш”кә генә.


Әти мирасы булыр бу:


Ул гармун уйный  белә.





Мин теләгән һәр җырны 


Әти уйный сыздырып.


Моңлы итеп җырлый тагын,


Бар артисттан уздырып.





Әти кирәк дөньяда,


Чананы да ул тарта,


Чаңгыда да шудыра,


Бар эштә дә булдыра!





Сеңелем белән икебез


Гел “Әти,әти”-, дибез.


Мактамый мөмкинмени


Ул – иң уңган кешебез.























Әкрен генә атлап, урамнан барам. Аяк астында йомшак кар шытырдый. Салмак кына, бии-бии кар бөртекләре төшә. Күңел ниндидер могҗиза көтә сыман, кайдадыр ашкына. Ни өчен дисезме? Тиздән Яңа ел җитә бит! Каникулларга да ерак калмады. Ә бу Яңа елга иң шәп бүләк! Инде тиздән барлык тәрәзәләр дә төрле төстәге утлар белән балкыр. Мәктәпләрдә, балалар бакчаларында бәйрәм кичәләре башланыр. Күп тә үтмәс, барлык йортларда да Яңа ел кунагы – чыршы басып торыр.Эх, яратам да инде чыршы бизәргә! Уйный – уйный, көлешә-көлешә, башта шарлар, уенчыклар эләсең, ә иң очына йолдыз кидерәсең. Сеңлемнең шатланганын күреп, үзем дә бала-чагага әйләнеп китәм шунда. Биисе, җырлыйсы, уйныйсы килә, тиздән бит Яңа ел җитә! Бу бәйрәмне барлык кеше дә аеруча сагынып көтеп ала. Яңа ел бәйрәменнән балалар да, олылар да  ниндидер могҗиза, тылсым көтә. Чыннан да, бу бәйрәмдә барлык теләкләр дә чынга аша. Кемдер чыршы астыннан теләгән бүләген ала, кемдер Яңа ел төнендә үз ярын таба, ә кемдер...дуслары белән күңел ача!


 Менә шундый уйлануларга салынып әкрен генә атлап барам. Ә кар һаман ява да, ява. Кар бөртекләре төрле-төрле, бер-берсенә охшамаганнар. Әнә, берсе бармак очына кунды. Тизрәк эчемнән теләк теләдем... Тизрәк җитсен иде Яңа ел!

















Мин Мөхәммәтҗанова Лилия Мансур кызы. Яшел Үзән шәһәрендә туып үстем. Кечкенәдән үк шигырьләр язу белән мавыгам. Шулай ук әдәби әсәрләр яратып укыйм. Хәзерге вакытта 5нче татар гимназиясенең 10 сыйныфында укыйм. Буш вакытымда биим, музыка белән шөгыльләнәм.








           Авылым


Һаман да күңелдә әле


Челтер-челтер чишмәләре,


Сылу бөдрә таллары.


Таныш гөл сукмаклары.


Сагынып искә төшәсез


Балачак уеннарым.


Ә хәзер уйларда минем


Барачак хыялларым.





 


    Янәшәдә әни булса.


(әнинең якты истәлегенә 


       багышлыйм)


Әни, төштә күрдем сине,


Моңаеп торасың син.


Күзләреңдә яшьләрең бар,


Ни булды,әни, димен.


Елмайдың,йөзең яктырды,


Мине кочаклаганда,


Мин дә көләм янәшәңдә,


Бергә басып торганда.








           Туган ягым.


Күңелгә газиз җирдер ул


Һәркемнең туган ягы.


Ямьле дә ул, гүзәл дә ул,


Һич онытмыйм мин аны.


Туган җирнең табигате


Могҗизалы да матур.


Көзен басу тулы иген


Рәхәтләнеп чык та ур.


Туган җиремне яратам,


Туган җирем бер генәм,


Гомер бишегем –Татарстан,


Бәхетем –Яшел Үзән.





           Низамиева Индира


         10 сыйныф укучысы

















Әни.


(Билгеле шагыйрәгә ияреп)





Әни    шәһәргә килми,


Әни шәһәрне сөйми.


“Таштан торган җирегез,


Шуннан бөтен чирегез!”





-Үзеңә генә бик авыр,


Кыш чыгарга безгә кил-


Шәһәр халкын өнәмим ,-ди,-


-Яшергәннәр бар да тел.





Күршегезне белмисез,


Бер-берегезгә кермисез, Шундый халыкны ничек


Таш йөрәкле димисең.





Әллә ничә катлы йортта


Яши меңләгән хатын,


Бергә-бергә җыелып,


Ялт иттер һәрбер катын.





Юк шул, юк, ялкау иткән


Шәһәр дигән бер залим.


Шуңа авылдан чыга ул,


Бар шагыйрь, бөтен галим.





Әни шәһәрне сөйми,


Сөйли дә һаман сөйли.


Рәнҗеп сөйләми әни,


Безгә изгелек тели.





“Күрдем, рәхәт, дидегез,


Окорочка итегез.


Авылга кайтыгыз да,


Чын ит ашап китегез.”





Зөлфирә Сәләхова





























Татарстаным минем.





Татарстан –туган җирем,


Мин шунда туып-үскән.


Балалык елларым уза


Зур хәтирәләр белән.





Еракка даны таралган,


Кадерле һәрбер җире.


Көзе алтын, язы ямьле,


Ягымлы искән җиле.





Казаныбыз үсә һаман,


Матурая, зурая.


Башкаладан үрнәк алып,


Авыллар алга бара.





Татарстанның бизәге-


Туган авылым Шырданым.


Мәшһүр шәхесләре белән


Таралган аның даны.





Дога шикелле кабатлыйм


Каюм бабай сүзләрен.


Кыр-болыннар,үзән-таулар


Саклый сыман эзләрен.





Татарстанда туганга,


Бәхетле дә, шат та мин.


Бер дә бер кат инандым мин:


Юк ул җирдә сиңа тиң!





Абдуллина Гөлия


7 сыйныф укучысы

















Туган ягым, Яшел Үзән!





Яшел Үзән, Яшел Үзән,


Балачагым үтә синдә.


Кая гына барсам да мин,


Горурланам синең белән.





Кин урманнар,гөлбакчалар


Бизәп тора Идел ярын.


Мәктәпләрдә шатланышып


Белем ала балаларың.





Гөрләп тора урамнарың,


Һаман үсә зур-зур йортлар.


Матурлана, балкый, яна


Гөлбакчалы Яшел Үзән!





Сафина Ләйсән


10 сыйныф укучысы








Әниемә


Төн утырып, әни, җырлар яздым,


Күңелемдә изге хисләр минем.


Йөзең кызыллыгы кайчакларда,


Һәм шулай да


Горурлыгың да бит мин синең.





Әнкәйләргә булсын бөтен хөрмәт,


Исемнәре – йөрәк түрендә.


Бердәнберең - мин бурычлы сиңа,


Ышанычың картлык көнеңдә.





Әниләр бит үтә сизгер җаннар,


Һаман безнең өчен кайгыра,


Һәрберебез кабул итик әле,


Салмыйк әниләрне кайгыга.


Һарунов Наил














Туган авылым.


                                                                                                              Бер  гадәти кеше генә түгел,


                                                                                                              Мин -  дәвамы туган ягымның.


                                                                                                              Бу тормышка шул тарафтан килгән


                                                                                                              Ярсу дулкын  булып кагылдым.


                                                                                                                                                                  Х. Әюп


    Минем әби-бабайларым, әти  белән әнием -  авыл кешеләре, шунда туып, шунда  үскәннәр.  Тәүге  мәртәбә яланаяк  авыл туфрагына  аяк басканнар. Алар әле хәзерге  көнгә  кадәр үзләренең   балачакларын  хәтерлиләр.Минем өчен дә, авыл яшәвемнең  зур өлешен  алып тора. Минем өчен   авыл, Яшел Үзән станциясеннән  Буа поездына утырып, Идел күперен  чыккач та  башлана. Поезд тәрәзәсеннән   ерактагы  авыллар , ямь-яшел  кырлар  күренеп кала. Албаба станциясенә  төшкәч  тә зур юлга чыгабыз. Аның сул ягында зур топольләр  пасадкасы  үсеп утыра. Әни әкрен генә сөйли:-“Менә, кызым, бу агачларны  без 9 нчы сыйныфта  укыганда  утырткан   идек. ”Мин үзем  дәбыел  9 нчы сыйныфта  укыйм, ә менә хәтердә калырлык  берәр эш  эшләгән микән  соң әле мин? Юлыбызны әкрен генә дәвам  итәбез. Каланча, димәк  ярты юлга  җиттек, кызым, аннан  соң Алдагы чокыр, бераз баргач та Арттагы чокырны  чыгабыз.  Авыл халкы бу чокырларга күптән  шулай  дип исем кушкан.


     Без зур тарихлы Мулла Иле авылына керәбез. 1236 елда Шәһри Болгар Монгол яулары тарафыннан  җимерелгән ,аның халкы тынычрак  якларга качып, күченеп  киткән. Алар  бигрәк тә Зөя һәм Әрә буйларында  аулак җирләргә  күбәүләп  килгәннәр. Мулла Иле авылына  нәкъ менә шул кешеләр нигезләнгән. Беренче  булып килгәннәрнең  исемнәрен  тарих безгә дә бик  яхшы саклап калдырган: Муллагол, Шәехби, аның улы Теләш. Муллагол  дигәне бүгенгәчә  безнең  авыл исеме булып яши. Теләш галим кеше булган, Мулла Илендә дәрес әйткән, мәдрәсә салган. Шәехбинең атасы - Тәмте дигән кеше. Ул Кытайдан килгән булган. Болгарда Кытайдан, Һиндстаннан килгән кешеләр  күп булган, диләр...


   Мулла Иле  бик кадим авыл.  Авыл зиратында 1784 елда үлгән Габделхаликъ дигән  кешенең кабер ташы бар. 1493 елда вафат булган Рәҗәп Солтан дигән   хатын-кыз  каберенә   куелган  таш та яхшы сакланган. 1873 елда Мулла Иле  зиратында  К.Насыйри килә, борынгы кабер ташларын


укый, үзенең  фәнни   хезмәтләрендә дә язып калдыра. 1552 елда  барлык  мәчетләр  юк ителә. Шуннан соң Мулла Илендә  беренче мәхәллә 1829 елда ачылган. 1873 елда  елда зур мәчет салына, бу борынгы  мәчет бүгенге көнгә кадәр  халыкка  хезмәт  итә. 1990  елда  аңа  манара куела. Бу мәчеттә авылыбызның  мөхтәрәм  кешеләре  шагыйрь Баһаветдин  Вәисов  һәм аның улы Гайнан Вәислар  намаз укып чыкканнар. Алар үзләрен пәйгамбәребезнең 32 нче буын кардәшләре итеп санаганнар. Псевдоним итеп пәйгамбәребезнең турылыклы хезмәтчесе  Вәис исемен алганнар. Чын фамилияләре - Хәмзин. Бабай исән чагында  әйтә торган иде:-“Безнең авылда өч мәчет иде, хәзер  шуның  берсе генә калды”,- дип әйтә торган иде.


Совет елларында   авылда ике катлы мәктәп төзелгән, хәзер инде шул ук урында яңа мәктәп калкып чыккан.


     Элек заманда авылда иген, печән белән сату иткәннәр. Байлар да күп булган, хәзерге көнгә  кадәр Шакир  Хаҗиның кибете  авыл уртасында.  Шул заманнарның бер хатирәсе булып тора.


     Мулла Иле   авылы  үзенең халкы  белән горурлана ала. Мәсәлән, Г.Ф. Саттар –Муллиле –Телче галим, ономаст, шагыйрь-чәчән, Россия гуманитар фәннәр  Академиясе  академигы. А.Саттар- архитекрура фәннәре кандидаты  Кол Шәриф  мәчете  проектын төзүдә катнашты.


     Хәретдин  Гыймади – тарихчы галим. Һәм  шулай ук Татарстанның атказанган укытучысы, Россиянең мәгариф отличнигы, шигырьләр язучы Сәйфетдинов  Равил  Гәрәф  улы хәзерге   вакытта авыл мулласы. Бу зыялы  кешеләрнең  барсын да  әйтеп  бетереп  булмый, алар  арасында: табиблар, төзүчеләр, дәүләт эшлеклеләре һәм  башка күп кенә кешеләребез авылыбызның горурлыгы булып торалар.


     Бу авылның  бер үзенчәлекле  ягы бар: монда  һәр гаилә  кушамат  белән йөртелә. Мәсәлән, Чыпчык, Кыйттик, Койрык, Җил, Ту-ту, Чәчрәп китим һәм башкалар. Әнинең  әнисе ягын Шакма  диләр.  Мин: “Әби ни өчен Шакма?,”-дип сорадым. Бабай баласын сөйгәндә “Шакмагым”  диеп әйтә торган булган икән.  Әбинең  әнисенең балалары  үлеп барган, дүртенче баланы тапкач, бабай җиде юл  чатына  чыгып   беренче очраган кешедән: “ Улым туды, кем исемле  кушыйм икән?” – дип сораган”. “Балаң озын гомерле булсын, хәерлегә булсын, Хәйретдин дип исем кушыгыз”,-дигән теге кеше.” Бәби  чәенә Фатима абыстай бала исән булсын, сәламәт булсын дип җиде  төрле ситсадан күлмәк тегеп, чүлмәккә  бәби ашы салып килгән иде”,- дип сөйли әби.


      Без кайтып йөри торган урам Аерма җыены дип йөртелә.Олы урам , Тегәрҗеп урамы, Әрә урамы, авылны  кыл икегә яра. Авыл чыккач та сул яктарак - Кухмар  күле  бар. Элек безнең  авыл тирәләрендә марилар  яшәгән булган. Бу  күл марича – тирән күл дигәнне аңлата. Авылдан ерак  түгел Зөя елгасы ага, аның  буенда урманнарда, күлләр дә, аланнар да күп. Кыз күле, Мулла күле, Тустаган күл, Бүре сазы - боларны бик күп атарга булыр иде.


    Кыскасы, һәр авылның үзенә генә хас булган тарихы, гореф- гадәте, кешеләре, уен- җырлары бар. Аның һәр сукмагы, хәттә ялгыз агачы да ниндидер бер тарихи вакыйга белән бәйләнгән. Авылның үткәне бик тә кызыклы, аның хәзергесе  дә  бик матур. Авыл уртасындагы  мәдәният йорты һәм  ничә гасырдан  бирле  кешеләрне  изгелеккә өндәүче  мәчете, тау башына салынган ике катлы мәктәбе Мулла Иленең гөрләп  яшәвен күрсәтеп тора.


                                Тау башына салынгандыр безнең авыл.


                                 Бер чишмә бар, якын безнең авылга ул


                                 Авылызның ямен. суын тәмен беләм.


                                 Шуңа күрә сөям, җаным тәнем белән.


                                                                                        Г.Тукай.              


                                                                                         Сафина Ләйсән














Наркомания – иң зур афәт


- Бу ашыгыч анализлар ни өчен, доктор?


- Зинһар өчен мәгълүматны тынычлык белән кабул итергә тырышыгыз. Организмыгызда СПИДның беренче стадияләре күзәтелә...


- СПИД... Юк, бу мөмкин түгел!..


СПИД... Нинди куркыныч суз! Ләкин нәрсә соң ул, каян барлыкка килә?


Наркомания бүгенге көндә зур бәлагә әйләнде. Элек аны “көнбатыш чире” дип йөртсәләр, хәзер бу афәт безгә дә килеп җитте.


Барлык илләрнең наркологлары бер фикердә: наркомания – яшьләр чире.  Беренче кулланулар, гадәттә, 13-17 яшьләрдә була. Кызганычка каршы, алар бу юлга гадәти кызыксыну аркасында кереп эләгәләр. Киләчәктә үзләренең наркотик колы булуларын белсәләр, болай эшләмәсләр иде дә инде.


Гомумән, нәрсә соң ул наркотик? Кеше организмына тәэсире нинди аның? “Наркотиклар – психиканы нык үзгәртүче кушылмалар. Организмга наркотик тәэсирне табигый һәм синтетик матдә бирә. Бигрәк тә, героин, кокаин, әфьюн – алар алкалоидларга керә. Йокы мәгеннән алынган әфьюннән егермедән артык алкалоид ясап була: морфин, наркотин, папаверин, кодеин һ.б. Кешене упкынга илтүче юллар бик күп,” – дип әйтә химия белгечләре.


Наркотиклар беренчел рәвештә баш миенең күзәнәкләренә тискәре тәэсир ясыйлар. Берничә кулланудан соң кеше, гадәттә наркотик колына әйләнә. 


Героин, кокаин, әфьюн – текәлек билгесе. Алар кешенең фикер сәләтен, теләкләрен, хыялларын юкка чыгара. Аның бар уйлары да доза табуга гына юнәлгән. Кызганычка каршы, дозага дигән акчаны наркоманнар төрле авырлыктагы җинаятьләр кылып “эшлиләр”.


Наркоманнарның берничә мәртәбә бер үк шприцны куллану иммунитет системасына зарарлы булган вируслар китереп чыгара. Кеше организмы төрле авыруларга каршы тора алмый. Гади генә салкын тию дә котылгысыз чиргә әверелүе бар. Табиблар бу авыруны СПИД (иммун системасы дефициты синдромы) дип атыйлар. Һәм аның сәбәбе – нәкъ әлеге вирус. Бу авыруга дучар булган кешеләрне медицина телендә ВИЧ-инфекцияле диләр. Кызганычка каршы, бу авыру бер кешедән икенчесенә күчәргә мөмкин. Һәм аның өч юлы бар: сексуаль контакт, кан аша һәм ВИЧ-инфекцияле йөкле анадан – балага күчү. Шунысы үкенечле: авыру кешеләр көннән-көн арта, ә СПИДка каршы дару бүген дә юк. 


Хәзерге вакытта җәмгыятьтә наркомания иң мөһим проблема булып тора. 5нче гимназиябездәге укучыларның күбесе наркотик турында ялган фикер йөртәләр. Ә биредә укучылар наркомания турында нәрсә беләләр икән? Гимназиядә укучыларның җавапларын тыңлап узыйк.


- Наркотилар белән кызыксынмыйм, чөнки киләчәгемдә аларга урын юк, - дип җавап бирде Сәләхова Алинә. Хөсәенова Ләйсән фикеренчә, наркотик – ул упкынга илтүче, психиканы үзгәртүче катлаулы матдә. 


- Ә минем уйлавымча,- диде Җәләлиева Ясинә, - наркотик – ул проблеманы оныттыручы препарат.


Ләкин уйланыйк әле, проблемалар күпме вакыт онытылып торыр икән?! Әлбәттә, наркотикның организмга тәэсире булганда  гына...


Күп очракта балалар наркотик капканына үзләренең җавапсызлагы һәм алкалоидларга кагылган белемнәре булмаганга килеп эләгәләр.  “Сезнеңчә гимназиядә наркоманиягә багышланган лекцияләргә урын булыр иде микән”, дигән соравым белән яшьтәшләремә мөрәҗәгать иттем. 


- Әлбәттә, - диде Мөхәммәтҗәнова Лилия, - бигрәк тә, кече укучыларыбыз өчен, ләкин олыларга да бу кирәкле информация.


- Мин дә Лилия белән килешәм, - дип сүзен дәвам итте С.Алинә, - бу сорауга кагылган практик һәм теоретик эшләр, әңгәмәләрнең артык булуы мөмкин түгел!


- Бүгенге көндә наркотикларны төрле җирдә, тәүлекнең төрле вакытында сатып алып була. Сатучылар беренче дозаны бушка тәкъдим итәләр, чөнки кулланучылар икенче, өченче тапкыр киләчәкләрен беләләр. Билгеле, киләчәкләр... Ә сез бу тәкъдимгә ничек тәэсир итәр идегез?


- Нык һәм төгәл юк, - дип җавап бирде Х.Ләйсән. Башкалар да аның сүзен хупладылар. 


Наркомания күзгә карап яшәрә. Ә балаларның күзләре шат булудан туктый... Нинди упкынга төшәбез соң без? Балалар – илебезнең киләчәге. Ләкин киләчәк бүген бетсә, иртәгә безне ни көтә? Шуның өчен үтенеп сорыйбыз: наркотиклар янына якын килмәгез! 


Гомерегезне саклагыз, ул безгә бер генә бирелә...


Галиуллина Гөлнара

